SINFONÍA Nº 1 “ Ruptura lírica” en Re Maior, Op. 12

1º MOVEMENTO (Forma sonata)

Allegro con spirito

EXPOSICIÓN

(Tema A)

Unha loita comeza en Re maior
no cadrado compás catro por catro;

xurde da man dunha exasperación

axitada e colérica, de impacto.

Mais acode o medo en ton principal.

Medo a manter este papel en branco,

medo a saír da liña persoal,

da harmonía do cómputo silábico.

Pánico a transitar novos camiños,

a invadir alleos eidos pechados;

pánico a decidir, á liberdade

de revogar os dogmas do destino

pola vella tradición asinados,

ancorados pola pasividade.

(Ponte)

Quero rachar cadeas co pasado.

Quero...

...tender unha ponte en dominante

por onde atravesar cara o presente.

Quero esquecer os versos, os remansos

de auga morna persistentes

na adormecida paisaxe que constante

agocha o vieiro dos meus pasos.

Quero renacer en Re menor.

Quero...

...vencer a absurda teima dunha norma

e ceibarme do adxectivo para sempre.

Quero deconstruír todo o rigor

da liña mansa que aínda está latente

na idea inqueda arroupada pola forma.

Quero querer, quero ter valor.

(Tema B)

Eran remansos os versos, de auga morna,

onde a mente adormecía na paisaxe

adxectivada con simbólicas pasaxes

en parágrafos anímicos con forma.

Eran vividos sentimentos que espallaban

mágoas e risos en tempos sen retorno

sobre as liñas que pechaban o contorno

das cadradas estrofas que o enmarcaban.

Eran goros soños tinguidos de nostalxia,

cadencias rotas truncando melodías

con resolucións extintas ou perdidas

nos ámbitos sonoros da distancia.

Eran fazañas de heroes adormecidos

no sopor da quietude máis ousada

que ao espertaren seguían a pegada

dos mestres da palabra, compracidos.

(Coda)

Agora, modulando compulsiva,

pretendo descubrir a nova vía

tecendo e destecendo nas palabras,

buscando a poesía

nas marxes da fronteira, afastada.

DESENVOLVEMENTO

Comezo, pois, a andaina ateigada

de imitacións e de modulacións menores,

volvendo en Fa sostido
e rachando o método contido

na cela dun soneto xa sen cores

ate chegar ao homónimo menor, no que instalada

a voz das cordas amosa esa textura

que agradece o oído, 

inzando a fermosura

dos acordes máis doces e sentidos.

Non obstante,

Un ritornello aparece ameazante:

Acode o medo. Absurdo? Atonal?

Non, ese medo como outrora amargo

agochado no seu ton principal:

medo a ollar o meu papel en branco,

pois...


... eran remansos os versos, de auga morna,

onde a mente adormecía...


... eran vividos sentimentos... sen retorno,

sobre liñas...


... eran goros soños tinguidos de nostalxia,

cadencias rotas...


... eran fazañas de heroes adormecidos...

... eran...

...notas.

Notas perseguíndose giocosas, scherzando
nun allegro con spirito – confuso.

Notas tantas veces de adorno, ornamentos

para xélidos solpores que difusos

ateigaban os silenzos demorando

os remates máis sanguentos.

Hei de trocar as leis de códigos concisos

por deseños informes, por conceptos

lonxincuos de códices concretos,

afastados dos ritmos máis precisos.

Revogar toda sentencia que ditada

anulaba o meu libre albedrío,

reformar sinaturas

e esquecer cuadraturas

mudando os sistemas definidos.

Mais non sen antes

reexpór no Re de orixe

as miñas teimas constantes.

REEXPOSICIÓN

(Tema A)

Esta loita encetaba co rigor

dunha área total –lado por lado,

inscrita en modalidade maior-,

no allegro con spirito (e sen azos).

Era  medo, era  pánico fatal.

Medo arrepiante ao plano e ao espazo,

a saír da liña poligonal

que ennobela as palabras co seu trazo.

Temor aos eixes de coordenadas

-contedores de puntos por parellas-

deseñados matematicamente

para encadrar as letras máis ousadas

limitando a semántica entre as rexas

deste soneto rancio, aínda presente.

(Ponte)

Desexo liberarme dos grillóns.

Desexo...

... construír unha melodía

nun ton dominante e atractivo.

Desexo ceibar notas coa paixón

dese manancial activo

que ao río nutre de cálida harmonía

nun continuo fluír sen condicións.

Desexo revivir, reconstruírme.

Desexo...

... saír das estruturas cara o abismo

da man do perigo vencellada (e orfa).

Desexo camiñar con paso firme

e fuxir da métrica, da estrofa,

da rima dura e do marcado ritmo.

Desexo non ter celas, verme libre.

(Tema B)

Foron remansos os versos, de auga morna,

onde a escrita adormecía na paisaxe

hiperbolada con simbólicas pasaxes

en poemas arroupados pola forma.

Foron sentidas experiencias que agromaban

do amor e odio de tempos sen retorno

en terras densas pechadas nun contorno

de marcos rexos e lindes programadas.

Foron eivados pesadelos de nostalxia,

remates truncados en rotas melodías

sen resolución, extintas ou perdidas

entre os acordes lonxincuos, na distancia.

Foron fitos efémeros, adormecidos

na quietude das horas máis ousadas

que ate nos soños seguían a pegada

dos druídas do verso, compracidos.

(Coda) 

Mais hoxe, modulando decidida,

desando por fin a antiga vía

destecendo e tecendo nas palabras,

creando poesía

á marxe da fronteira, liberada.

2º MOVEMENTO (Tipo lied ternario)

Andante

SECCIÓN I

Nun binario sinxelo,

-dous por catro, paso a paso, en Sol maior-,

transito a través da tranquila serenata

acougado o espírito co veo

da lixeireza calma.

Busco entre as pedras da senda algún contido

para  enchelo de palabras,

algunha idea nos recantos do camiño

ausente de pegadas.

Baixo este Sol, implacábel e insistente

que me fire cos seus raios,

súo ríos de tinta

-hiperbólicos regueiros de verbos inconscientes-

que flúen encanados

polas canles que na fronte abren os anos,

que percorren as pálpebras e afondan nas meniñas

ate cegar a ollada co pano translúcido das bágoas.

Enxúgoas coa tea dunha voz que escoito aínda afastada

e decátome que chega

nidia ao meu oído que a reclama.

Unha voz de alento,

de folgos renovados, de esperanza.

Unha voz de creto no talento

(dese creto que xa en min non aniñaba).

Agora sigo no andante percorrendo

en tranquila serenata

-dous por catro, paso a paso, en Sol maior-,

o novo vieiro,

a estrada

na que vou vertendo termo a termo

a linguaxe que en min levo agochada.

SECCIÓN II

Dous por catro, paso a paso, modulando

a un Mi menor de tránsito,

a un estadio relativo de inquedanza

enfeitada con adobíos de pánico,

con fitas da cor do incerto

e abelorios de nostalxia

tecidos co fío do tempo...

Vou andante- andando- ando,

percorrendo o sistema coa ollada:

man dereita en Sol,

esquerda en Fa en cuarta
e as dúas sobre as teclas do piano

perseguíndose, achegándose,

bicándose por veces con paixón,

rexeitándose ás veces anoxadas,

volvendo a un primo tempo sosegado,

sentindo o son

nas xemas dos dedos que percuten

(tecla- martelo- corda- caixa aberta)

e os ecos no aire resoando

con palabras alleas, incompletas,

mesturadas coas charetas do meu lume,

desa chama vacilante que conclúe

en cinsa morna, adormecida

sobre as brasas do Sol que en maior volve

para pór fin ao lied ternario
na derradeira sección –compás binario,

paso a paso, uniforme...

SECCIÓN III

Esquecida do tempo

-no pasado agochada en Mi menor-

a vella melodía agroma renovada,

espida de teimas, e de medos

antigos despoxada.

Acadou existir na loita do camiño

rexurdindo da palabra,

da idea constante, do contido

ausente de pegadas.

Á luz do Sol, impecábel, transparente,

brilla xa con novos azos,

alentos mozos

-abrollos nunha cortiza resistente-

nun peito aínda calado,

enmudecido no sono das horas, dos anos

de íntimos sentires e de paisaxes líricas

que adormecían no sopor das estrofas ancoradas.

Brilla xa con novos folgos, con novas ás emprestadas

para voar sobre os tons

e as modalidades clásicas.

Brilla nos concertos,

nas fugas ou nas formas programáticas,

sen ningunha medida, sen tempo

(ese cárcere que sempre a alienaba).

Nun andante –tranquilo- percorrendo

coa súa mansa serenata

-dous por catro, paso a paso, en Sol maior-

xa sen veos,

refractada

a través a un tempo de dous medios:

o oído que a transporta até a alma.

3º MOVEMENTO (Tipo minuetto de sonata ternario)

Allegretto

SECCIÓN I (MINUETTO)

(Tema A)

Tres.

Tres de estrés, nun triángulo invertido,

demográfico, occidental, en tendencia continuísta.

Tres de trío

por catro, de cadrado,

de casa deseñada en garabato

coa fumeira fumegante e arribista

no tellado esquemático a dúas augas.

Tres por catro: fogar de única entrada

que dá paso a un sinxelo pentagrama,

a un camiño

sempre con remate e sen principio,

que abrangue dende a porta ao infinito,

polo que as notas danzan nun Un-dous-tres, 

Un-dous-tres, Un-dous-tres, obstinado e rítmico, 

en figuras curtas e ligadas

-perpetuum mobile- , coas olladas

perdidas nos pasos e encontradas

(iris contra iris, meniñas con meniñas)

entre os espazos e as liñas.

Tres por catro lixeiro, en allegretto,

rematado en dominante

coma o aire que ascende contra o vento

pola erguida fumeira fumegante :II

(Episodio)

A dozura comeza en anacruse

e segue a contratempo 

azoutando co látego os silenzos

entre o escuro e as luces,

entre a ousadía e o medo.

Vai ferida por coitelos fanados,

amolados na pedra 

que xiraba sobre uns eixes de cerna

luídos polos anos,

brunidos pola néboa.

Amosa a face, por veces solerma,

pregando polo antano

- xa sen volta atrás, xa rematado-,

implorando a existencia

no ermo máis illado.

Finaliza esgotada en incompleto,

para volver da capo,

de novo a contratempo, xa sen azos,

azoutando os silenzos co seu látego,

entre a ousadía e o medo.

(Reexposición)

Tres.

Tres de estrés, nun triángulo inserido

dentro dunha curva pechada, perfecta e definida.

Tres de trío

por catro, de cadrado,

de cela clandestina, de zulo enmascarado

onde a angustia por vivir agocha a vida

e os segundos se computan xa por anos.

Tres por catro: fogar de única entrada

que dá paso a un sinxelo pentagrama,

a un camiño

sempre con remate e sen principio,

que desemboca nun único destino

ao son de pasos castrenses ( e sen tres):

Un- dous, Un- dous, Un- dous, obstinado e rítmico,

en figuras curtas e ligadas

con grillóns de aceiro e de olladas

perdidas no tempo e encontradas

baixo bágoas cansas e luídas,

entre os espazos e as liñas.

Tres por catro, sen présa, mais lixeiro,

rematado no seu ton principal:

nun pranto que ascende contra o vento,

dende a cela clandestina en espiral.

SECCIÓN II (TRÍO en La)

(Tema A)

En La maior,

estreando armadura de tres sostidos

(Fa, Do, Sol),

sigo a ruta en ternario,

con novo itinerario,

pero con rumbo aínda descoñecido.

En La maior,

sementando nas canles en branco as inquedanzas.

En La maior, lembrando

as  estruturas da vida xa trazadas

pola couza dos anos

e da man dos seus donos efémeros aldraxadas;

violadas por ideas sen criterio,

convertidas en inútiles cemiterios

-camposantos de foxas sempre abertas-

onde a penas repousan, aínda espertas,

toneladas de lixo,

vanos produtos do consumo, do vicio

e do estar sen ser do ser humano

que transita esquecido

de velar por aquilo que emprestado

tería que coidar con compromiso.

En La maior,

denunciando co meu berro

a ferida da Terra que o duro ferro

da existencia vai abrindo sen temor

ao laio abraiante de dor, fero,

que da gorxa proxecta en La maior :ll
(Episodio)

Mais...

Por que escoitar berros se os oídos

posúen pálpebras que a cotío

abren e pechan en resposta aos sinais

do subconsciente xa afeito e selectivo?

Para que desgastar a ollada afondando

coa trade do pensamento e amosando

o miolo das accións superficiais,

se somos indixentes seres caducando

sen máis...?

Atados con amarras ao dique dun destino

inventado e recreado en positivo,

permanecemos ao abeiro do consciente

amparados do vento e o desafío.

Ancorados no sistema perpetuado

por séculos de costumes persistentes,

transitamos por vieiros controlados

cómodos, silenciosos e inconscientes,

pois fóra do sistema vai máis frío.

Mais...

Sigo a escoitar berros, sigo oíndo

os laios da Terra esvaecidos,

sen pálpebras, sen veos ancestrais

que silencien a dor dos seus xemidos.

Sigo a afondar na cortiza da vida

ate o abismo do núcleo, día a día,

na pescuda das esencias primordiais

que agochadas permanecen esquecidas...

sen máis.

(Reexposición)

En Do sostido menor

-modulando a un ton veciño e relativo

de La maior-,

nun obstinato ternario,

sigo o novo itinerario

xa con rumbo claramente definido.

En Do sostido menor,

cultivando no meu agro baldío as inquedanzas.

En Do sostido menor, minando

a terra viva coas unllas descarnadas

nas durezas dos cantos

-osos de seixos e arxilas desgastadas-,

na procura da esencia aínda latente

no xermolo dunha vella semente

soterrada nos anos do seu seo,

encuberta polos mofos dun ceo

de chumbo, ardente

nos bafos que escuros e recurrentes

anubran a existencia condenando

ao mundo penitente

á cadea do abandono máis ousado,

cada vez máis claro e máis patente.

En Do sostido menor,

mergullando os febles dedos

na ferida da Terra, nos seus medos,

na chaga aberta por rellas sen control,

para calmar o seu berro

co aloumiño modulado a La maior.

SECCIÓN III

MINUETTO ( Reexposición da Sección I, sen repeticións)

(Tema A)

Tres.

Tres de estrés, polígono definido:

(lados, vértices e arestas) triloxía vangardista.

Tres de trío

por catro de cadrado,

de cúbico poliedro deseñado

en espazos de ideas futuristas

con base a un único programa,

con única función e única entrada;

repetido

a través de inxentes rúas sen camiño

que abranguen dende a nada ao infinito

e habitado por innumerábeis seres

desligados de atumes, de leis e de mitos,

agochados das frías olladas

por muros de pedras caladas

erguidos por mans de fames estranxeiras

entre suores e néboas.

Tres por catro lixeiro, en allegretto,

rematado en dominante
coma os azos que loitan contra o vento

das novas voces inseridas no aire.

(Episodio)

A amargura comeza en anacruse

e segue a contratempo

azoutando co látego os silenzos

entre o escuro e as luces,

entre a ousadía e o medo.

Sae marcada a ferro incandescente

polo sol dun deserto

de penuria, labrado sempre en ermo, 

cara as fortes correntes

dos mares máis antergos.

Abatida pola forza do vento

sobre pateiras febles,

vai a vida sen vida penitente

amoreada no tempo

das ondas renacentes.

E arriba esgotada en incompleto,

para volver da capo
de novo a contratempo, xa sen azos,

azoutando os silenzos co seu látego,

entre a ousadía e o medo.

(Reexposición)

Tres .

Tres de veo en triángulo cumprido

sobre a fermosa face agochada baixo a tea luída.

Tres de trío

por catro de cadrado,

de cela autorizada, permitido serrallo

onde as flores tenras murchan esquecidas

das agullas do tempo en reloxos parados.

Tres por catro de danza non bailada,

de ritmo non sentido, de calada

boca rindo

inquedanzas perdidas nese abismo

machista, decadente e consentido

por poderes absurdos, dominantes

das conciencias detidas no divino,

na falacia integrista soterradas,

baixo o peso de aceiro das olladas

dos imáns  de mans longas e enrugadas

que prolongan as túnicas raídas

e colocan os burkas sobre as vidas.

Tres por catro, sen présa, mais lixeiro,

rematado no seu ton principal:

na denuncia que ascende contra o vento

dende as cordas da voz en espiral.

4º MOVEMENTO ( Tipo Rondó-sonata)

FINALE

Presto

(Tema A)

Esta fuga constante que me leva

nun dous por dous, binario en desacougo,

a través dun camiño sen retorno

xunguida permanentemente á présa,

esboza en Re maior a sinatura

folgada e deformada da existencia

en claves dunhas notas sen presenza

máis que en efémeras apoiaturas.

Non obstante, repouso no silenzo

dos períodos completos, fraseados,

e detéñome e busco no presente

episodios de dúbida concretos

que truncaren os meus futuros pasos.

Mais prosigo coa miña présa urxente.

(Tema B)

Rematado este soneto

con matiz forte e ao unísono,

reacciono de fronte cara ao mundo

coa ollada invadida de fondo compromiso,

coas mans tendidas e cos brazos abertos

dispostos a apertar tempos escuros;

con paso firme e decidido

e o oído sempre esperto.

(Tema A’)

Escoito pasos a resoar na pedra

nun dous por dous, binario en desacougo,

petando sobre as laxes do contorno

cal petan os martelos nas cadeas,

en Re maior formando a sinatura

que envolve a desesperada existencia

de quen laia a súa dor con insistencia

para o único auditorio que perdura.

E ao seu encontro saio, en silenzo;

e á súa beira, cos meus pés xa cansos,

detéñome e procuro o aire ausente

dos peitos desgarrados polo tempo,

partidos pola vida en mil anacos.

E seguimos coa nosa présa urxente.

(Tema C)

Modulando a Si menor,

con alternancia de matices,

deixo fluír o regueiro sanguento

que escorrega dende as fondas cicatrices

da humanidade que espalla a súa dor

polos eidos de mofo fedorentos,

mergullando as súas raíces

nun mar sen fondo e sen cor.

(Tema A’’)

Nunha fuga constante que me leva

paso por paso e sempre en desacougo,

alancando na vía sen retorno

encadeada ao cárcere da présa,

que esboza en Re maior a sinatura

coa que afoga e destrúe a existencia

en clave dunha vida sen presenza,

sen esteos e sen apoiaturas,

vai xurdindo amparada no silenzo

a esperanza ancorada no pasado

e que agora precisa este presente

agromada nos feitos máis concretos

que alumen o devir dos nosos pasos

e deteñan a nosa présa urxente.

(Tema D)

Volvendo ao seu ton de orixe,

remata agora a sinfonía 

encetada sen azos, sen alento,

e ferida por unha ruptura lírica

que condenaba na cela dos matices

aos  remansos  de voces e de versos

de acompasadas melodías

e ditadas directrices.

(Tema A’’’)

Xunguida permanentemente á présa,

a través dun camiño sen retorno,

esta fuga constante que me leva

nun dous por dous, binario en desacougo,

en claves dunhas notas sen presenza

máis que en efémeras apoiaturas,

folgada e deformada da existencia,

esboza en Re maior a sinatura.

Mais prosigo coa miña présa urxente

dos períodos completos, fraseados,

episodios de dúbida concretos

que truncaran os meus futuros pasos.

Non obstante, rebusco no presente:

Detéñome e repouso no silenzo.

CODA

Acadei liberarme dos grillóns.

Acadei...

... construír unha melodía

nun ton dominante e atractivo.

Acadei ceibar notas coa paixón

dese manancial activo

que ao río nutre de cálida harmonía

nun continuo fluír sen condicións.

Acadei revivir, reconstruírme.

Acadei...

... saír das estruturas cara ao abismo

da man do perigo vencellada (e orfa).

Acadei camiñar con paso firme

arrastrando as cadeas dunha forma 

coas ideas marcadas polo ritmo.

Acadei non ter celas, verme libre.

María Xosé Lamas. 9 de abril de 2008.

